
Tokom trodnevnog boravka u Bosanskoj Krajini (Banja Luka, Bosanski Novi i Prijedor) predstavljen je „Bosanski atlas ratnih zločina" kao digitalni memorijal žrvama. Pored toga, prezentirane su i informacije o nizu drugih projekata koje implementira Istraživačko dokumentacioni centar, a pored ostalog i „Ljudski gubici 1991-1995.", „Spomenici i sjećanja", „Pozitivne priče" i druge programske aktivnosti. Prva promocija je održana u Banjoj Luci, 31. marta 2010. godine u sali hotela „Bosna". Želju da saznaju više o ovom projektu iskazalo je 50 prisutnih, među kojima i predstavnci udruženja logoraša, predstavnici povratničkih udruženja, te predstavnici Saveza nacionalnih manjina, Centra za istraživanje ratnih zločina RS, kao i predstavnici Organizacija porodica poginulih i nestalih RS, a prisutni su bili i predstavnici međunarodnih organizacija i ambasada u našoj zemlji. Prezentaciju su realizovali gosp. Mirsad Tokača, predsjednik Istraživačko dokumentacionog centra, Elma Zahirović, administrator Atlasa, Adisa Mahmutović, moderatorica i Azra Gunić, saradnik za odnose sa javnošću IDC-a.
U Banjoj Luci gospođa Zahirović i gospodin Tokača, koji su prezentirali Atlas, podsjetili su prisutne da je za sada obrađeno tek 20 procenata dokumentacije kojom IDC trenutno raspolaže, naglasivši, pri tome, da se radi o dugoročnom i još uvijek ne okončanom projektu. Prisutnima je skrenuta pažnja na važnost međusobne komunikacije i aktivne suradnje i razmjene podataka i dokumenata, ukoliko iste posjeduju, a koji se odose na pojedine događaje, bilo da se radi o nestalim i ubijenim građanima, masovnim ili grupnim grobnicama ili destrukciji kulturno-historijskog naslijeđa. Direktni kontakti s Istraživačko dokumentacionim centrom bit će najefikasniji način da i sami doprinesu kreiranju Atlasa, ali istovremeno i otkrivanju istine. 

Poslije same prezentacije otvorena je diskusiju u kojoj su aktivno učestvovali prisutni. Tom prilikom gosp. Tokača je odgovarajući na pitanja o dešavanjima u Srebrenici istakao, da se ova teritorija mora posmatrati na dva načina. Prije svega, radeći na projektu „Ljudski gubici 1991-1995.", koji je važan dio Atlasa, Srebrenica je, kao i ostale općine, posmatrana i kao općina stradanja građana koji su u njoj stanovali, odnosno imali adresu prebivališta, ali i kao posebno mjesto stradanja, a vezano za genocid koji se desio tokom jula 1995. godine. U tom smislu se misli na mjesto gdje su za vrijeme egzodusa došli mnogi građani iz raznih općina Istočne Bosne i tu bili ubijeni ili su nestali na teritoriji općine Srebrenica. S obzirom da su pitanja bila usmjerena na manipulacije brojem žrtava, gosp. Tokača je ovom prilikom naglasio da je IDC tokom svojih istraživanja radio detaljnu analizu i upoređivanje podataka iz više izvora. Tako je u periodu od 2004-2007. godine tokom istraživanja „Ljudski gubici 1991-1995." provjerama utvrđeno da je oko 500 osoba koje su ranije na raznim popisima vođene kao nestale, pronađene žive i da su one eliminirane iz popisa žrtava. Posebno je istakao da je Međunarodni sud u Hagu već donio presudu o genocidu nad Bošnjacima u Srebrenici, a koja se ni u kom slučaju ne može dovodiiti u pitanje, bez obzira na konačne brojeve žrtava, jer se genocid ne dokazuje brojevima nego specifičnom namjerom potpunog ili djelimičnog uništenja etničke ili vjerske grupe.
Tokom prezentacije u Bosanskom Novom, gosp. Tokača je ukazao na veliki broj podataka koji posjedujemo u bazi podataka, ali i na činjenicu da još uvijek ima određen broj nekompletiranih ličnih dosijea kojima nedostaju forografije ubijenih ili nestalih lica ili nedostaju pojedini podaci u dosijeima žrtava. U tom smislu ostvareni su kontakti sa pojedincima i predstavnicima raznih udruženja žrtava koji će u narednom periodu dati svoj doprinis u dopunjavanju informacija koje nedostaju Atlasu. 
Prezentacija u Prijedoru je također izazvala reakcije prisutnih koji su uglavnom podržali projekat i izrazili zadovoljstvo što konačno na jednom mjestu mogu vidjeti veliki broj podataka o dešavanjima tokom rata na području općine Prijedor. Posebno su naglasili važnost Atlasa, jer svjedoči o mjestima, imenima, presudama i zločincima i na taj način sprečava da stradanja stanovništva padnu u zaborav, tako da više niko nikada neće biti u prilici da negira zločine. Gosp.Tokača je istakao da je posebno važno da Atlas koriste predstavnici bh. dijaspore, jer stasaju nove generacije bh. građana, koji odrastaju u zemljama širom svijeta, a da nemaju odgovarajuća saznanja o ratnim događajima. Ocjena učesnika je da je izuzetno važno da oni koristeći savremenu tehnologiju i informacije koje im nudi Atlas, saznaju što više činjenica o dešavanjima iz perioda 1991-1995.godina, a koja su vezana za mjesta gdje su nekada živjeli njihovi roditelji, te da na jednom mjestu dobiju podatke o svemu što se dešavalo. 
Prezentacije su realizirane uz finansijsku podršku predstavnika OPA i IKV Pax Christi iz Holandije i uz saradnju sa lokalnim partnerima.

